
· Mae Cristnogion yn credu bod yr uned deuluol yn sylfaenol i les unigolion a chymdeithas ac hefyd i dwf a datblygiad dynolryw yn gyffredinol. 
· Mae priodas yn sylfaen gadarn ac angenrheidiol ar gyfer datblygiad teuluoedd.  Nid traddodiad cymdeithasol  sydd wedi datblygu dros gyfnod  o flynyddoedd yn unig yw priodas.  Mae priodas wedi ei ordeinio gan Dduw er lles a hapusrwydd pobl. 
· Mae’r Beibl yn glir fod priodas yn berthynas rhwng un gŵr ac un wraig nes i un o’r ddau farw.  Mae priodas yn bartneriaeth er lles y ddau gymar.  Yn ôl y Beibl mae priodas yn barchus; yn gyfrifoldeb ac yn fraint.  Nid mater bach yw priodas a rhaid ystyried yn fanwl ei holl oblygiadau cyn mynd ati i briodi.
Priodi neu beidio?
· Nid oes raid i bawb briodi.  Mae nifer o resymau pam nad yw pawb yn priodi. Efallai eu bod wedi eu galw i waith arbennig ac nad yw priodas yn rhan o gynllun Duw iddyn nhw.                (1 Cor.7:7-9).
Pwy ddylem briodi?
· Mae cyfyngiadau ynglŷn â  phwy ddylai Cristnogion briodi. Un gŵr ac un wraig ddylai briodi. Mae digon o esiamplau o bobl trwy’r Beibl yn anufuddhau i’r gorchymyn yma, ond nid oes daioni yn deillio o’r anufudd-dod. 
· Dylai Cristnogion briodi pobl sy’n rhannu eu ffydd (2 Cor.6:14). 
· Nid oes rhaid priodi gŵr/gwraig o’r un genedl, yr un wlad, iaith na lliw croen – ond disgwylir i Gristion briodi Cristion.  Wrth briodi Cristion rhennir yr un pwrpas mewn bywyd a’r un blaenoriaethau, a chan fod y gŵr a’r wraig yn credu yn Nuw mae eu priodas yn gryfach (Preg.4:12b).
Beth yw pwrpas priodas?
· Mae’r briodas ddelfrydol yn sail llawenydd i’r ddau gymar (Deut.24.5). Mae cwmni a chyfeillgarwch yn elfen bwysig o briodas. 
· Mae priodas yn uniad corfforol ac ysbrydol rhwng gŵr a gwraig.  Mae’r uniad yma wedi ei fendithio gan Dduw ac yn agosach na pherthynas mam a’i phlentyn ( Bydd y dyn yn gadael ei dad a’i fam...).
· Mae cyfathrach rywiol rhwng gŵr a gwraig hefyd yn elfen bwysig o briodas. Mae nwyd ac angerdd o fewn priodas yn naturiol, ac mae iaith angerddol ramantus i’w ddarllen yn y Beibl (Can.Sol: 4:10-11). Mae Duw yn dymuno i wŷr a gwragedd  fwynhau cwmni ei gilydd yn rhywiol (Diar.5:18,19). 
· Nid yw gwŷr a gwragedd i wrthod  ei gilydd yn rhywiol oni bai fod rheswm digonol – rhag iddynt  gael eu temtio i fod yn anffyddlon.  Mae’r gwely priodas i’w barchu gan bawb ac anfoesoldeb rhywiol yw cael rhyw tu allan i briodas (Heb. 13:4). 
·  Mae priodas yn annibynnol  ar blant, ond priodas hapus yw’r sylfaen orau i fywyd teuluol yn ôl y Beibl. Sylwch fod Duw wedi achub Noa a’i wraig, eu tri mab a’u gwragedd (Gen.6:18)- a dyma oedd y sylfaen i ailboblogi’r ddaear.
Pwysigrwydd Priodas.
· Dysgodd yr Arglwydd Iesu Grist am bwysigrwydd priodas (Math.19:3-9). Cyfrifoldeb y gŵr yw caru ei wraig gyda chariad hunanaberthol a bod yn amddiffynfa a chefn i’w wraig.  Nid sefyllfa meistr a chaethwas yw priodas, ond adlewyrchiad o gariad aberthol Crist tuag at ei bobl.  Ni ddylai gŵr a gwraig ddal dig yn erbyn ei gilydd – dylent faddau i’w gilydd rhag peryglu’r briodas (Math.18:20-22). Mae’r Beibl yn rhoi canllawiau i helpu pobl i gynnal priodasau hapus a dedwydd (Col.3:19; Titus 2:5).
Testunau Trafod 
1. Beth ddylai pobl ystyried cyn priodi?

2. Pam mae cymaint o briodasau yn chwalu?
3. Ym mha ffyrdd mae’r syniad Beiblaidd o briodas yn wahanol i’r hyn rydym yn ei weld o ddydd i ddydd? 

Priodas


Braslun o’r safbwynt Cristnogol


























Noddwyd gan Ebeneser, Caerdydd (Cynllun Agape)

